
Hoekpale vir ’n vergadering...
Daar was 65 van hulle, vanuit al tien sinode van die NG Kerk. Hulle het verlede week tien en `n half produktiewe werk-ure ingesit. “Dit was wel uitputtend maar ook uitdagend en uiters stimulerend,” sê Pine Pienaar. Hy was saam met Johann Serfontein, Fourie van den Berg, Hendrik van Zyl en Clem Marais die Namibiese deel van die 65.

Al vyf hierdie deelnemers is dit eens dat dit ’n suksesvolle byeenkoms was. Inderdaad nie ’n vergadering in die tradisionele sin van die woord nie. Die groep het opdrag gehad om met geloofsonderskeiding te luister na verskillende “stemme” ten einde vas te stel wat op die agenda van Oktober se Algemene Sinode behoort te verskyn.

Ds. Nelis van Rensburg, fasiliteerder van die byeenkoms, het die groep gelei om te luister na die Skrif, ons konteks (in Suider-Afrika), die terugvoer uit die tien Sinodes sowel as die voorstelle van die diensgroepe van die Algemene Sinode. In die proses kon ons weer nuut luister na mekaar as afgevaardigdes uit die sinodes. “Ek het voortdurend die bewustheid gehad dat die Gees van God in die gebeure werkend teenwoordig is,” sê Pine.
Hiermee stem Johann saam. “Ek het beleef dat almal wat aan die gesprek deelgeneem het, graag na die Here wou luister om te hoor wat Sy wil vir ons is. Dit het ook geklink of almal wat daar was, opgewonde was oor die komende Sinode. Ek sien uit daarna om dit te kan bywoon.”

Vir Fourie was dit ’n verrassend positiewe belewenis. “Ek het baie konserwatisme, verstoktheid en diskonneksie met realiteit verwag,” sê hy. “En dit was glad nie so!” Hy sê hy het geweet het dat die mense daar oud gaan wees – wat wel so was. “Ek dink ek was seker die jongste daar,” reken hy. “Maar alhoewel hulle oud is, was ek verras oor hulle eerlikheid, spontaneïteit, goeie gees onderling en baie diep en skerp debatvoering en opregte soeke na God se wil vir die NGK in Afrika.

Hendrik het ook die gebeure as 'n heerlike verrassing beleef “Ek lanklaas by 'n Algemene Sinodale-vergadering, en as hierdie die voorsmaak was van wat daar kan gebeur, sien ek uit daarna,” sê hy. “Ek het beleef dat die vergadering werklik erns gemaak het met die soeke na God se wil. Dit was nie blood net 'n string sake op 'n sakelys wat so gou as moontlik afgejaag moes word nie.  Die gedagtes wat deur sinodes aangestuur is na hierdie vergadering, is bygewerk.” 

Vir die jong dominees het Fourie ’n spesiale boodskap. “Ek voel wel om ‘n oproep te doen op my geslag dominees en jonger om nou die part te join en op te hou kla, maar eenkant aan te gaan en om op te hou om negatief oor die leierskap van die NGK te wees. Die kerk, nee die Here, het ons inputs nou baie nodig en ek sal graag wil sien dat daar jonger ouens in die binnekringe en ratwerk van die NGK kom om die aflos stokkie oor te neem.” En dan, as’t ware met verrassing in sy stem: “Ek sou nooit ooit vroeër gedink het ek sou sulke woorde skryf nie.” 


Die uitkoms van hierdie historiese byeenkoms is nou op die tafel van die Ontwerpspan wat verantwoordelik is vir die reëlings rondom die vergadering van die Algemene Sinode. Hierdie vergadering vind DV. van 14 tot 16 Oktober vanjaar in Gauteng plaas.

- Lees ook Sinode is méér as net debat in Kerkbode van 18 Maart 2011.
 Na inhoud
Bid asseblief vir Japan
· Voorsien deur Thijs van der Merwe. Bron: NUPSA

Soos u weet het een van die ergste aardbewings ooit die noordoostelike dele van Japan getref op 11 Maart. Die skade is ekstensief en die Japanse regering het 257 miljard VSA $ bewillig om die skade te help herstel – wat sommige waarnemers reken nie genoegsaam sal wees nie. Die 23 voet hoë tsunami wat die land getref het en so ver as die VSA se weskus gereik het, het verdere skade aangerig. Die ramp het tienduisende dakloos, sonder elektrisiteit en basiese lewensmiddele gelaat. Meer as tienduisend mense is reeds as dood verklaar terwyl baie nog vermis word. Brande het ontstaan wat steeds voortwoed, drie kernreaktors het onveilig geraak – een daarvan is op die rand van versmelting met die gepaardgaande gevare van bestraling. 
Kom ons bid vir die wat alles verloor het – huise, vriende en familie aan die dood afgestaan het; reddingspogings om geslaagd te wees en vir die veiligheid van reddingswerkers; Bid dat die regering die hulpverlening sal stroomlyn en dat die ander agentskappe wat die land instroom om te gaan help effektief sal wees; bid ook vir die Christene wat gegaan he tom hulp te verleen, dat hulle ook die geestelike nood van menses al kan aanspreek. 
- Lees ook hier onder meer oor die interessante debat wat ontstaan het rondom “gebed vir Japan”. 
Na inhoud
Gaan gebed Japan help?

· Johan Swartz op nuus24, 2011-03-15

"Japan is in ons gebede."

Só het baie mense gesê nadat die aarde onder  Japannese  se voete gesidder en vloedgolwe hul kusdorpies onlangs verswelg het.

Ek begryp dat dit goed bedoel word, maar ek sukkel om te verstaan wat hierdie gebede veronderstel is om te beteken.

Sedert die oorspronklike aardbewing wat ’n skok van 9 MW geregistreer het – wat mense dan ook genoop het om vir Japan te bid – was daar nie een nie, nie tien nie, nie eers ‘n honderd nie, maar meer as vierhonderd naskokke van 4.5 MW of groter.

Meer as dertig van hierdie trillings was groter as 6 MW. Volgens skattings het tienduisende mense in die aardbewing gesterf en is duisende beseer.

Ongekende skade is aan infrastruktuur aangerig. Plase is verwoes. Meer as 1.4 miljoen huishoudings sit sonder drinkwater. Ongeveer 4.4 miljoen huishoudings het nie elektrisiteit nie. 

Daar is berigte van Japannese wat vasgekeer is op heuwels en aan die lewe probeer bly deur sneeu te eet. Daar was reeds twee ontploffings by die Fukushima-kernkragsentrale in Okuma en die regering het tans hul hande in hul hare met ’n dreigende insmelting en die vrylating van dodelike radiasie. 

Noordoos-Japan is, kras gestel, in sy peetjie.

Danksy die internet kon ek die katastrofe meemaak sonder om ’n enkele trilling te voel. 

Terwyl ek gekyk het na die dodelike vloedgolwe wat oor die Japannese landskap gejaag het (wat enigiets van bote tot geboue meegesleur het asof dit plastiekeendjies was), het twee idees my beetgepak. Drie, eintlik.

Die eerste een was bloot: %@#$%&!...

Die tweede een was instinktief: “Bewaar hulle, Here!”

Die derde, effens terneergedrukte, gedagte was: “Wat help ’n gebed?”

Dit het duidelik tog nie gewerk nie. My skietgebedjie het nie die skade laat verdwyn nie. Die water het aanhou vloei. Die aarde het aanhou skud. Die dorpe het steeds gedobber en die dooies was steeds dood. Ten spyte van my (en waarskynlik miljoene ander mense se) versugtinge het die verwoesting ongestoord voortgegaan.

En hoekom sou dit nie?

Gebede stop gewoonlik nie sulke situasies nie. Dit het nie vir Chernobyl, die Holocaust, Rwanda of Darfoer gewerk nie. Ook nie vir Pompei of Sichuan nie. 

Dit het nou nog nie vir Libië gewerk nie. Trouens, van die begin van die geskiedenis af het dit so te sê nog nooit gewerk nie. Al smeek mense hoe hard – al trap hulle hoeveel rituele deur en maak hulle hoeveel kosmiese beloftes – die rampe kom en die rampe gaan.

Sê ’n mens dit vir diegene wat voorbidding vir Japan doen, word hulle kwaad. Hulle wil weet hoekom jy so min respek vir die goddelike het – hoe jy so ongenaakbaar en onsensitief teenoor mense in nood kan wees. Hoe, vra hulle soms verontwaardig, durf jy insinueer dat hul gebede nie werk nie?

Dis net, dis nie iemand spesifiek wat dit insinueer nie. Dis Japan wat steeds brand. Dis die talle naskokke wat steeds aan die gang is. Dis die drywende lyke, die ouerlose kinders, die honger mense in die snerpende koue, die dreigende kerninsmeltings en die voortgesette trauma van duisende Japannese wat ten hemele skree: julle gebede werk nie!

Wat moet ’n mens hieruit aflei? Dat gebed inderdaad nie God se arm kan draai nie? Dat daar bloot nie hard genoeg gebid is nie? Dat daar nie ’n God is om mee te begin nie? Of dat Iemand iewers alles gehoor het, heeltemal daarnatoe in staat is om te help, maar hierdie spesifieke keer net nie lus was om dit te doen nie?

Ek weet nie.

Wat ek wel weet, is dat niemand se pleidooie die voortstuwende ramp stuit nie – en dat die woorde “Japan is in ons gebede” mooi, maar leeg klink as ’n mens die moeite doen om na Japan te kyk.

- Johan Swarts is 'n skrywer en vervaardiger. Hy is 'n behendige fabriseerder van digitale media, lief vir filosofie en verknog aan musiek. Sy blog is te vinde by http://gormendizer.co.za, en jy kan hom hier volg op Twitter.
Na inhoud
Gedagtes oor gebed

· Neels Jackson op Facebook

Hiermee ’n paar gedagtes oor gebed na aanleiding van Johan Swarts se skrywe onder die opskrif “Gaan gebed Japan help?” waarvan hy die skakel op facebook gepubliseer het.

Laat ek in die eerste plek net sê dat dit nie so ‘n eenvoudige saak is om te bespreek nie, bloot omdat gebed nie ‘n vraagstuk in isolasie is nie. Dis maar een draadjie in ‘n hele web van geloofskonsepte en as jy aan die een draadjie trek, roer die hele web. Praat jy oor gebed, kom jou Godsbegrip ter sprake. Baie gou kom jou siening van lyding en dood op die tafel, die teodiseevraagstuk waaroor daar al biblioteke vol geskryf is, word deel van die gesprek . . .

Met dit ter agtergrond, sien ek gebed as ‘n manier om met God te kommunikeer.

Ek sien God as ‘n Persoon met wie ek in verhouding staan, as Iemand wat onder meer magtig, liefdevol, goed en bowenal onbegryplik is. Te veel keer, dink ek, probeer Christene, maar ook mense wat krities is op die Christelike geloof om God in ‘n kassie te plaas, deur Hom in terme van enkele eienskappe te definieer en op grond daarvan uitsprake oor Hom te maak. My gevoel is dat Hy my verstand te bowe gaan.

Tog staan ek in ‘n verhouding met Hom, en kan ek met hom kommunikeer deur gebed. Vir my help dit om paralelle te trek met ander verhoudings in my lewe. Op dié manier kan ek makliker begryp en verduidelik hoe ek my verhouding met Hom verstaan.

Vergelyk byvoorbeeld my verhouding met my vrou. Ek praat met haar oor alles. Soms sê ek vir haar ek is lief vir haar. Soms vra ek haar ‘n guns. Soms deel ek my vreugde of my hartseer met haar. Soms bestaan my kommunikasie met haar daaruit dat ek net by haar sit, sonder om enigiets te sê. By tye is ons kommunikasie ernstig, ander kere is dit lig.

Waarom sou my kommunikasie met God anders wees? Net so absurd as wat dit sou wees om my kommunikasie met my vrou te reduseer tot ‘n rits versoeke, net so absurd is dit om dit met gebed te doen. En net so bisar as wat dit sou wees om die stand van my verhouding met my vrou te meet aan hoe nougeset sy aan daardie versoeke voldoen, net so bisar is dit om dit met God te doen.

En tog vra ek soms. En soms gee Hy. So het ek byvoorbeeld op ’n dag deur ’n wildtuin gery en vir Hom gesê dat ek nog nooit ‘n swartrenoster gesien het nie. Dat ek dit baie graag sou wou doen. Ek weet ek het dit nie nodig nie. Ek het geen aanspraak daarop nie.  Eintlik is dit totaal en al nie belangrik nie. Dit begryp ek. Maar soos ‘n klein seuntjie wat vir sy pa vra om hom te bederf met ‘n roomys, vra ek of Hy my nie asseblief wil bederf met ‘n swartrenoster nie. En hy het. Seker omtrent ‘n kilometer verder.

Dit was ‘n ander soort vra as die keer toe ek gevoel het ek het ‘n totale doodloopstraat in my werk bereik en ek geen uitkoms kon sien nie. Toe het ek eenvoudig op ‘n rotskoppie gaan sit, my radeloosheid teenoor Hom uitgestort en gesê: “Here, ek weet nie water kant toe nie. Help U my asseblief.”

En binne ‘n maand daarna het daar moontlikhede oopgegaan wat ek nie voorsien het nie.

Wat wil ek na die vertelling van dié dié twee insidente sê?

Ek het ervarings gehad wat ek vertolk as dat God my gebede verhoor het.

Verder dat ek nie dink gebed behoort ooit ‘n poging te word om God se arm te draai nie. Hy is soewerein. Hy besluit. Sy wil geskied, nie myne nie.

Ek sien God se hand nie net raak in “wonderwerke” nie. Hy hoef nie sy natuurwette te verbreek voordat ek sy hand in gebeure raaksien nie. Om die waarheid te sê, ek dink Hy verbreek gewoonlik nie sy eie natuurwette nie.

Dit oor die algemeen. Wat dan van die situasie in Japan, met al die lyding wat hom nou daar afspeel?

Daar is ‘n denkkonstruksie in omloop, ook soms onder Christene, dat alles moet goed gaan waar God is. En as daar pyn of lyding is, beteken dit God is afwesig.

Ek dink nie dis ‘n denkkonstruksie wat uit die Christelike tradisie kom nie, veel eerder een wat uit die verbruikersamelewing gebore is en deur die kitskultuur gevoed word. Ons is gewoond dat alles vinnig en gerieflik moet gebeur,  van 2 minute noodles tot by vervoer halfpad om die aarde waaroor mense kla as dit 48 uur duur. Wanneer daardie kitskultuur oorgeplaas word na geloofsake toe, verwag ons kitsoplossings op allerlei probleme en kitsverhoring van alle gebede. Hierteenoor is vroeë Christene deur Jakobus aangemoedig om hulle te verbly oor allerlei beproewinge, omdat dit hulle leer om te volhard. Paulus voer ‘n soortgelyke argument.

Daarom sou dit vanuit Christelike perspektief ‘n valse argument wees om te sê dat God gebede oor Japan slegs verhoor het as alle lyding op ‘n einde gekom het.

‘n Ander saak. Van die ou kerkvaders af kom die spreuk: “Ora et labora”. Dit beteken: “Bid én werk.” Gebede dat God moet handel en eie handelinge staan dus nie teenoor mekaar nie. Inteendeel. God handel deur sy mense, deur sy liggaam op aarde.

Daarom kan Christene as groep nie net bid vir Japan nie, hule moet ook doen. Dit beteken nie dat elkeen iets moet doen voor hy mag bid nie. Dis immers vir geen gelowige op sy eie moontlik om die hele wêreld se probleme te dra nie. Maar wanneer  ‘n gelowige bid, vra hy of sy nie net nie. Hy of sy luister ook. En ek kan my goed indink dat daar Christene op verskeie plekke in die wêreld sal wees wat nie net hul besorgdheid oor die lyding in Japan in gebed na die Here toe sal bring nie, maar wat ook geroepe sal voel om bydraes te lewer (hetsy geldelike donasies of fisiese noodleninging) om daardie nood te help verlig.

Daardie mense se gebede en hul aksie staan nie los van mekaar nie.

Maar ek dink baie mense bid vir Japan op die manier wat ek destyds op die rotskoppie gebid het. Dis ‘n gebed wat nie oplossings voorskryf nie, maar wat juis voortkom uit ‘n uitsigloosheid. Dit vra van God om uitkoms waar ons nie uitkoms sien nie. En wie weet hoe Hy dit gaan beantwoord?

Miskien skep Hy die geleentheid vir duisende klein dade van deernis en liefde. Miskien gee Hy buitengewone kalmte en wysheid aan die mense wat die land weer uit hierdie ramp moet laat opstaan. Miskien gebeur dit vinnig. Dalk neem dit ‘n lang tyd.

Hoe ookal, sinici sal agterna sê hulle sien geen teken van God se optrede nie. Gelowiges sal dalk terugkyk en hulle verwonder aan die manier waarop hul gebede verhoor is.
- Neels Jackson is joernalis van beroep en rapporteer gereeld oor kerksake vir Beeld.
Na inhoud
Bybel-Media: jou  bedieningsvennoot
· Hans Steyn - hans@bmedia.co.za
Lees in Kerkbode van 18 Maart 2011

Sinode is méér as net debat

By die NG Kerk se Algemene Sinode wat in Oktober gehou word, sal daar nie gedebat- teer word net ter wille van debat nie. Afgevaardigdes sal eerder oor die leefwêreld van lidmate praat en kernsake wat die kerk raak, sal op die agenda geplaas word. 

Dit volg nadat 65 verteenwoordigers uit die kerk se tien streeksinodes verlede week tydens ’n uitgebreide moderamenvergadering in Kemptonpark ’n dinkskrum gehou het om te bepaal watter sake tydens die Algemene Sinode bespreek behoort te word. 

Lees ook:

· Krisis in Japan: SA-sendelinge veilig

· Kobus Wiese kyk óp in tye van teëspoed en voorspoed

· Broodlyn-pensioen vir emeriti?

· Gemeentes maak gereed vir Pinkster

Kyk na 'n kort videosnit oor die jongste Kerkbode by www.kerkbode.co.za
Lees in die April-uitgawe van LIG:

“My Prinses Nua”

Sommige pa’s is erg onhandig wanneer dit by bottels, doeke en Purity kom. Nie 7de Laan se “Diederik” nie! Vir hom is Pa-wees soos poeding.

· Paasvreugde-mosaïek

· Ontdek die diepte van Paasfees

· Swaarkry-vrou vind inspirasie in 'n hekelpen

· Woema vir jou liefde na 50

· Reken af met skuld

Gemeentehulpmiddel: Konsistorieboek

Baie gemeentes doen navraag oor die bekende konsistorieboek waarin inligting oor elke Sondag se aktiwiteite aangeteken word.

Ons het goeie nuus vir al bogenoemde gemeentes. Die nuwe konsistorieboek is by Bybel-Media beskikbaar.

Prys: R199,95 – Skakel en bestel dadelik by die onderstaande nommer.

Inligting, Navrae en Diensverskaffing

· Stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
Na inhoud
Kerkregtelikes praat oor kerk- en staatsreg
· Thijs van der Merwe – aan die hand van Patrick Johnstone en Jason Mandryk se Operation World .
Die manne (en vroue) wat die gawe van uitleg van kerkreg ontvang het, kom later vanjaar in Stellenbosch bymekaar om te praat oor die kerkregering sowel as die verhouding tussen kerk- en staatsreg. Verskeie oorsese sprekers en plaaslike kerkregkundiges neem deel aan die twee konferensies wat saamval. 

Die werkgemeenskap vir kerkreg vergader DV van 19-20 September onder die tema kerkregering.Onderwerpe wat bespreek gaan word is o.a. kerkreg en diensverhoudinge, die hiërargie in die kerkreg, leierleraars, die King III-verslag, ens. 
Vanaf 21-23 Sept. vind die internasionale konferensie oor die kerk en die reg plaas. 
Indien jy meer besonderhede verlang of noual wil aandui dat jy dit gaan bywoon, kan jy vir Dr Quintus Heine kontak by q@parke.co.za. 

Na inhoud
Ons bid vir die wêreld

· Thijs van der Merwe – aan die hand van Patrick Johnstone en Jason Mandryk se Operation World .
Bulgarye Area: 110,912 vk. km. Bevolking: (2010) 7,017,086. Balkan staat aangrensend aan Turkye, Griekeland, Masedonië, Serwië en Roemenië. Al sedert die 5e eeu ‘n nasie maar was met hoë uitsondering onafhanklik. Onder die Ottomaanse Ryk 1396-1878; onder streng kommunistiese bewind 1947-1989; veelparty demokrasie is eers in 1990 ingestel. Daarop volg ‘n toutrekkery tussen die Demokrate en die Sosialiste (eks-kommunistiese Party). Eers na 1997 het ware demokrasie ‘n kans begin kry. Oor die 45 jaar van kommunistiese bewind het armoede geweldig toegeneem en ekonomiese hervorming het eers na die rampspoedige Sosialistiese regering se val in 1997 gevolg. Oorlog in die voormalige Joegoslawië het groei ook gestrem en agv die hoë werkloosheidsyfer het meer as 200,000 geëmigreer op soek na werk. Hervorming in onderwys, gesondheid en streeksontwikkeling is die grootste uitdagings. Swak administrasie, korrupsie en georganiseerde misdaad het ook belemmerend ingewerk op ekonomiese ontwikkeling. Onder kommunisme is Christene vervolg en die Ortodokse kerk onderdruk en slegs toegelaat om onder die voorskrifte van die regering te funksioneer. Die konstitusie waarborg godsdiensvryheid, maar dit is steeds nie ‘n realiteit nie. Christene 79.91%; Muslim 12.1%; nie-Godsdienstig 7.94%; Jode 0.04%; Baha’i 0.01%.

Loof die Here vir: 1 Bulgarye se transformasie uit die onderdrukking tot die 1980s na relatiewe vryheid tans en ‘n geestelike honger. 2 Die eerste deurbrake vir die evangelie het in die 1980 gekom onder ‘n Turkse mensegroep met ongeveer 10,000 Turkse Millet wat tot bekering gekom het; tans is dit evangeliese groepe wat deurbrake maak ten spyte van onderdrukking op baie plekke.   

Tree in vir: 1 Volle godsdiensvryheid om aan te breek wat die evangeliese groepe vryheid sal gee om die evangelie te verkondig sonder om vervolg te word - hulle is tans die mees effektiewe draers van die evangelie in Bulgarye; bid ook dat die houding van Ortodokse leiers jeens ander Christene sal versag en dat die groepe nader aan mekaar sal beweeg - die verdeeldheid wat tans heers benadeel die saak van die Koninkryk van God. Bid vir rekonsiliasie, heling en geestelike solidariteit. 2 Die Ortodokse kerk het vernuwing en geestelike groei dringend nodig! Dit is in drie denominasies verdeel agv leierskap stryd en die onverkwiklike situasie duur voort tot nadeel van die evangelie.  Dit het ook die effek gehad daar by mens al groter wordende openheid is om ‘n verhouding met die Here Jesus te oorweeg soos deur die evangeliese groepe verkondig word. Tog het min van die opgeleide Bulgare die weg opgegaan. Bid dat die Gees ‘n diepwerkende invloed sal uitoefen wat die mense sal bring tot geloof in God. 3 Die evangeliese groepe moet nou die seisoen gebruik Bid vir: a) Die Evangeliese Alliansie, wat in 1993 gestig is, dat dit ‘n verenigde en profetiese stem van God sal word in ‘n verdeelde land; b) ook die Alliansie vir Kerkplanting wat poog om die werk van evangeliese groepe te koördineer sodat die land effektief bereik kan word. c) Die Liggaam van Christus. Dit is op die punt om ‘n belangrike rol te speel in die heropbou van die land en kan ‘n groot bydrae lewer tov versoening en die daarstel van die regte waardes wat herstel van die gemeenskap in die hand sal werk - 50% leef onder die armoede lyn, meer aborsies word gedoen as wat daar lewendige geboortes is en hoop op ‘n toekoms is ‘n rare verskynsel. 4. Om die kerk tot wasdom te bring is ‘n groot uitdaging; bid vir: a) Leierskapsopleiding wat tot en met 1990 verban was en dus in sy kinderskoene staan; bid vir die Bybelskole, TEE programme en die teologiese skole, met hul personeel en studente, die beskikbaarstelling van fondse, biblioteke en opleiding wat geesgedrewe is. b) Strukture om groei aan te wakker, dat die tendens van outokratiese gesentraliseerde leierskap gedevolusieer sal raak en vir netwerke van broederskap. c) Vir geestelike onderskeiding om dwaalleer te weerstaan - daar is talle aanslae in verskillende vorme op die terrein. d) nuwe inheemse agentskappe om verskillende groepe te bereik het ontstaan soos vir die bereiking van kinders, gevangenes, etniese minderhede, ens en literatuur Bybels en lesmateriaal word deur die groepe verskaf vir gebruik deur die kerk en hulself. 5 Kruis-kulturele sending is stadig besig om pos te vat - bid vir ‘n bewussyn onder jong gelowiges vir die minderhede en hul kulture sodat hulle in hul sending die mense effektief sal bearbei.

Na inhoud
Dominees gesoek...
· Mariental
Mariental het ’n vakature vir ’n voltydse leraarspos.

Dit is ’n tradisionele plattelandse gemeente in die Suide van Namibia. Die lidmate is van alle ouderdomsgroepe met twee hoof bedieningsareas nl die dorp- en boerderygemeenskap. Hier is 465 belydende en 165 dooplidmate. Die gemeente is selfversorgend en word deur een predikant bedien. 

Die dominee moet ondervinding hê van een-leraar gemeentes met ’n passie het vir die evangelie. Hy/sy het begrip vir die bediening in ’n plattelandse dorp en boerderygemeenskap en beskou huisbesoek en pastorale besoeke as belangrik. Gemaklike en informele aanslag in gemeente-aktiwiteite asook vaardigheid in musiek sal tot voordeel wees. 

Vergoeding (vervoertoelaag en byvoordele ingesluit) word volgens Sinodale skaal bereken en ’n ruim pastorie en tuin is beskikbaar. Ander voordele is onderhandelbaar. 

’n Aansoekbrief vergesel van ’n volledige CV (insluitend name en kontakbesonderhede van minstens twee referente) kan per faks, e-pos of pos aangestuur word na faks: 00264 88631403 (buiteland); e-pos: ngmama@mweb.com.na of slakpos na Posbus 444, Mariental, Namibië.

SLUITINGSDATUM is Woensdag, 20 April 2011 nè DIENSAANVAARDING so gou as moontlik. NAVRAE by Wilhelm Liebenberg: (00 264 63 240492 (h), 00 27 81 3112928 (cell), pietwil@iway.na) of Freddie Faul (00 27 63 240528 (h), 00 27 81 3646637 (cell), ffaul@iway.na
Kandidate moet beskikbaar wees vir ’n persoonlike onderhoud en ‘n preekbeurt in die gemeente. Die Kerkraad behou die reg voor om nie ’n aanstelling te maak nie.
· Kalkrand
Kalkrand soek ‘n emeritus dominee wat ‘n skrifgetroue prediker is en by wie huisbesoek en pastoraat hoë prioriteit geniet.

Die gemeente bestaan uit 42 besoekpunte wat in twee koppe verdeel is. Dit bestaan uit ‘n boeregemeenskap en is geleë 75 km noord van Mariental en 190 km suid van Windhoek. Die Kerkraad stel beland om ‘n kontrak een-een jaar aan te gaan met die moontlikheid van verlenging.

Vergoeding is onderhandelbaar en sluit ’n gemeente voertuig en ’n gratis pastorie sowel as telefoon toelae in. 

Meubilering sal bespreek word.


As jy belangstel, stuur jou CV (ongeveer 3 bladsye en 2 referente) vir Frikkie Booysen se aandag aan Posbus 78, Kalkrand, Namibië. Dit kan ook per e-pos gestuur word aan pbooysen@iway.na of per faks na 00 264 63 265609.


Sluitingsdatum vir aansoeke is 1 Mei 2011. Navrae kan aan Frikkie Booysen gerig word by tel/faks  00 264 63 265609 of per e-pos aan die skriba by pbooysen@iway.na. 
Na inhoud
Sendelinge aan die werk... Kunene vir Christus III
· Margaret Burger – mtburger@gmail.com 

Ds. Jacob Schoeman en ds. Erik van Zyl is albei leraars van die NG Kerk Pionierspark. Hulle is sending-koördineerders wat voltyds in diens van die aksie is en onder toesig van ’n beheerraad van die NG Kerk in Namibië. Wilma Schoeman en Hester van Zyl is saam met hul mans voltyds betrokke by Kunene vir Christus. Maria Uakuramenua werk onder die jeug van Outjo. Hulle vorm die Kunene vir Christus span en werk saam met die plaaslike die kerk in die Kunene-streek. 
	[image: image2.jpg]



Maria Uakuramenua, Jeugwerker by Kunene vir Christus


Ons gaan hierdie week stilstaan by Maria Uakuramenua. Sy is getroud met Ludwig. Hulle het die afgelope 2 jaar 'n seuntjie en 'n dogtertjie ryker geword. 

Sy is verantwoordelik vir die Hoër- en Laerskoolleerders in die skool en koshuise in Outjo. By die laerskool het sy Maandae 'n gebedsdag, Woensdae memoriseer hulle Bybelgedeeltes, Vrydae het sy speelaktiwiteite met hulle.  

Sondae help sy vir Hester van Zyl, of behartig self die dienste vir die kleintjies om kwart voor nege. 

By die Hoërskool kom die jeug Vrydae bymekaar vir Bybelstudie en Saterdag oefen hulle koor of drama. Sondae help sy met die Hoërskoolleerders en volwassenes om 11 uur by die NG Kerk, Outjo . Woensdagoggende woon sy die spanvergaderings by, sy help met die administratiewe reëlings met kampe of aksies soos die Wêreldbiddag vir Vroue. 

Maria ontvang baie gaste vanuit Kaokoland en is ook die skakel tussen kinders en ouers. 

Ons vra voorbidding vir al hierdie aktiwiteite en veral vir die Hoërskooljeug. 
Na inhoud
Manus is vol strale...
Uiteindelik het die weke uitgeloop en is Manus Olivier (Swakopmund) se behandeling in die Kaap agter die rug. “Ek is klaar met die bestraling,” laat weet hy. “Nou is ek vol strale en wil ek Swakop bestraal.”


Kom ons bly bid vir die positiewe uitwerking van hierdie gespesialiseerde behandeling.
Na inhoud
teo.co.za
Baie welkom by hierdie week se teo.co.za-nuusbrief.

Gerda de Villiers skryf 'n meditasie oor Sagaria 3:4 en die genadige God. Verder resenseer sy die Oscar-bekroonde rolprent The King's Speech en stel ook 'n paar boeke bekend.

Jurie le Roux skryf oor die praktiese aard van die Ou Testament en sê dat wie prakties-teologies wil leef, moet hulle in die Ou Testament verloor. Verder vertel hy van Gerard von Rad se bydrae tot die verstaan van die Ou Testament en sê dat die klem op historiese feite en historisiteit nie die Ou-Testamentikus se hooftaak moet wees nie. 
Na inhoud
Sondag Onder die Kameelboom

Is iemand wat nie veg vir sy eie regte nie, `n swakkeling? Dink maar byvoorbeeld aan Fil. 2:3-8 en die sterk aanspraak in ons samelewing op Menseregte. Wat daarby aansluit is die kwessie van WEN. Kan `n mens soos Jesus wees en nog steeds ernstig aan kompetisies deelneem? Dis waaroor die Kameelboom-gesprek dié keer gaan. Luister elke week op Sondag om 12-uur of Dinsdag om 09:30 op Kanaal 7 na Onder die Kameelboom. 

Na inhoud
	Hulle verjaar in die volgende week...

	· Anita Davids (Walvisbaai): Vrydag 18 Maart; 064-202167; philipdavids@gmail.com 

· Jacolet de Koning (Tsumeb): Sondag 
20 Maart; 081 622 7756; tjdekoning@iway.na 


Giggel
'n Dame het eendag op die strand gelê en sonbaai toe daar 'n klein seuntjie in sy swembroek met 'n handdoek oor sy skouer na haar toe kom en vra: "Tannie, glo Tannie in Liewe Jesus?"
Sy was verbaas oor die vraag en antwoord: "Ja boetman, maar waarom wil jy weet?"
Dadelik vra hy vir haar: "Tannie, gaan Tannie elke Sondag kerk toe?"
Weer het sy ja geantwoord. 

Toe vra hy: "Lees Tannie elke dag Bybel en bid Tannie elke dag?"  

 Sy het weer ja geantwoord, maar teen daardie tyd was sy al baie nuuskierig om te hoor waarom die kleine seuntjie vir haar al die vrae vra.

Ten einde laaste gee hy 'n groot sug van verligting en vra: "Tannie, sal Tannie  asseblief vir my my roomysgeld hou, terwyl ek gaan swem?"
Na inhoud
Met liefde uit Schanzen-weg

n Schanzen
Kuier ook op ons webblad
Margaret laat weet dat gemeentes traag is om te laat weet van hulle sendelinge. Ons staan dus vandeesweek vir ’n derde keer stil by Kunene vir Christus

